
Kritisk situasjon for ferjesambandet Valestrandsfossen – Breistein 
 
Regionrådet Nordhordland er uroa for framtida for ferjesambandet Valestrandfossen - Breistein. Låge 
billettinntekter i pandemien etterfylgt av høge energiprisar har sett sambandet i ein særs vanskeleg situasjon. 
 
Sambandet har ein viktig regional verdi, spesielt for Nordhordland. Osterøy er den nest største kommunen i 
Region Nordhordland, og ferjesambandet bind kommunen saman med resten av regionen. Regionrådet fryktar 
at om sambandet forsvinn, så vil dette kutta livlina mellom Osterøy og resten av regionen. Dette vil svekka 
samarbeidet og moglegheitene som ligg framover, bl.a. samarbeid om grøn omstilling regionen. 
 
Kompetanse er eit av dei viktigaste områda Region Nordhordland samarbeider på. Me har etablert 
«Kompetanseforum Nord» som jobbar for eit heilskapleg og godt vidaregåande utdanningstilbod i regionen. 
Gjennom kompetanseforumet ser me at det ligg store synergieffektar av samarbeid mellom dei vidaregåande 
skulane Osterøy, Austrheim og Knarvik. Utan sambandet vil det vera særs krevjande for elevar frå t.d. Osterøy å 
nytta seg av utdanningstilboda i Knarvik og Austrheim, og det vil svekka kompetanseutviklinga i heile regionen. 
Osterøy vidaregåande har t.d. spisskompetanse på robotteknologi. Fleire næringsverksemder på Osterøy er i 
dag medlemmer i Nordhordland Næringslag, eller har tett samarbeid med næringslaget og Industriutvikling 
Vest. 
 
For kollektivtrafikken mellom Osterøy og resten av regionen er sambandet uunnverleg. Eit søk i Skyss sin 
reiseplanleggjar syner at 15 av 19 bussavgangar frå kommunesenteret på Osterøy til Bergen går via 
Valestrandsfossen - Breistein. Det same talet gjeld mellom Lonevåg og Knarvik. Reisa til Knarvik vert omlag ein 
time lenger om ein reiser med buss via brua. Me fryktar for at viljen til å reisa kollektivt til og frå Osterøy vil bli 
svært låg utan sambandet. Dette vil igjen sette nullvekstmålet i byvekstområde i spel. Ferja bidreg til kortare og 
smidigare reiseveg for kollektivreisande og til reduserte klimagassutslepp. Me kan ikkje setta alt dette i spel. I 
tillegg brukar Ostringane Bergensbussane som snur på Breistein når det ikkje går bussar frå Osterøy. Det 
tilbodet vil fella vekk dersom ferja sluttar å gå. 
 
Ferjesambandet er særs viktig for Osterøy kommune og innbyggjarane der, men også for det vidare utvikling av 
det regionale samarbeidet i lys av grøn omstilling. Regionrådet ser at det viktigaste grepet som kan gjerast no, 
er at ferjeselskapet må få ein kompensasjon for tapte billettinntekter i pandemien for å redda selskapet på kort 
sikt. På lang sikt meiner Regionrådet at sambandet har så høg trafikk, ikkje minst kollektivtrafikk, at med tanke 
på å få ned klimaavtrykket er eit klimavenleg ferjesamband så samfunnsviktig at det bør verta eit offentleg 
ferjesamband. 
 
Regionrådet er kjent med at då Osterøy ferjeselskap starta opp drifta, vart konsesjon gitt på føresetnad av 
kommersiell drift utan statleg løyving, noko som seinare har vore vilkåret for sambandet. Dette med bakgrunn i 
stortingsproposisjonen med vedtaket om å byggja Osterøybrua.  
 
Her vil Regionrådet peika på at føresetnadane har endra seg svært mykje sidan den gong, og vil visa til målet 
om redusert klimautslepp / 0-vekst, og at ein skal over i det grøne skiftet. I tillegg har ikkje nyetableringar og 
bustadutbygging kome i Kvisti / Haus-området, men i stor grad i Valestrandsfossen /  Hauge. Derfor er 
kollektivaksen Lonevåg-Valestrandsfossen-Breistein-Åsane - Bergen særdeles viktig. 
 
Ei framtidsretta grøn ferje over Sørfjorden som reduserer køyrte kilometer og trykk på vegar, og som ikkje 
minst legg til rette for effektiv kollektivtrafikk, må i den samanheng vera riktig å satsa på for Vestland 
fylkeskommune. 
 
Regionrådet Nordhordland ber fylkesordførar og Vestland fylke ta nødvendige grep for å sikra drifta av ferja 
Valestrandsfossen - Breistein på kort og lang sikt. 

Knarvik 8. april 2022 

 
 
 

Ordførar i Alver 

 
Sara H. Sekkingstad  

Ordførar i Austrheim 

 
Per Lerøy 
 

Ordførar i Fedje 

 
Stian Herøy 
 

 
Ordførar i Gulen 

 
Hallvard Oppedal 
 

 
Ordførar i Masfjorden 

 
Karstein Totland 

 
Ordførar i Modalen 

 
Kjetil Eikefet 

 
Ordførar i Osterøy 

 
Lars M. Fjeldstad 

 
Ordførar i Vaksdal 

 
Hege Eide Vik 

 
Region Nordhordland IKS 

 
Rune Heradstveit 
 

 
 
 
 
 
 
Kopi:  Vestland fylkeskommune v/fylkesdirektør Rune Haugsdal 

Skyss v/ direktør Målfrid Vik Sønstabø 
Kommunane i Region Nordhordland 

 Osterøy industri og næringslag v/ Jørund Vevle 
Osterøy utvikling AS v/ Tobby Sander Tomassen 
Nordhordland Næringslag v/Baste Tveito 
Industriutvikling Vest v/ Børge Brundtland 

